
MINUTI

Il-Minuti tal-laqgħa Nru 1 li saret nhar it-Tnejn, 13 ta’ Novembru 2017 ġew konfermati.


DISKUSSJONI DWAR SUĠĠETTI LI GĦANDHOM JIĠU DISKUSSI MILL‑KUMITAT

IĊ-CHAIRPERSON (Onor. Rosianne Cutajar): Nixtieq li naraw ftit x’suġġetti għandu jibda jiddiskuti dan il-Kumitat. Min-naħa tiegħi għandi lista ta’ suġġetti li nħoss li huma importanti u xtaqt naqsamhom magħkom biex nara x’taħsbu fuqhom. Xtaqt ukoll nisma’ jekk għandkomx xi suġġetti oħra li tixtiequ li niddiskutu hawnhekk. Kif tistgħu taraw din hija l-lista ta’ suġġetti li ħsibt fihom u naħseb li kollha huma temi attwali. L-ewwel suġġett huwa dak ta’ blending families. Suġġett ieħor li n-nies ġieli tkellmu miegħi dwaru huwa jekk wara ż-żwieġ għandux ir-raġel jittieħed dejjem bħala r-responsible spouse fuq kwestjonijiet ta’ taxxa. Suġġett ieħor huwa same sex parenting, li huwa fenomenu ġdid li dieħel f’pajjiżna u li diġà għandna tfal fl-iskejjel tagħna li l-ġenituri tagħhom huma tal-istess sess. 

Suġġett ieħor li semmejt huwa dak dwar l-importanza ta’ succession plan, li huwa wieħed mill-aktar suġġetti popolari fil-politika barranija, fosthom fl-Istati Uniti tal-Amerika li bħalissa qed jiddiskutuh ħafna dan is-suġġett. Suġġetti oħra huma the need for more foster carers u childhood obesity, b’din tal-aħħar kienet tema li tqajmet ukoll fl-ewwel laqgħa ta’ dan il-Kumitat. L-aħħar suġġett huwa dak tat-teknoloġija u t-tfal. Issa jekk għandkom xi lista b’suġġetti oħra nistgħu nsemmuhom mill-ewwel jew inkella tistgħu taħsbu ftit fuqhom u tibagħtuhom permezz tal-email. 

L-Onor. Etienne Grech.

ONOR. ETIENNE GRECH: Illum qrajt fuq il-gazzetta xi ħaġa maħruġa mill-Unjoni Ewropea, fejn qed iħeġġu lin-nies sabiex meta jitkellmu jżommu l-ugwaljanza bejn is-sessi u allura we do away with such words as “kinsmanship”, “statesman”, “chairman”, eċċ. u nużaw termini newtrali. U allura forsi xi darba nagħmlu laqgħa u nistiednu xi esperti tal-lingwistika biex naraw 

kif jaħsbuha fuq dan il-pass li ħadet l-Unjoni Ewropea u naraw jekk il-poplu huwiex kapaċi jidra juża gender neutral terms bħal dawn. Pereżempju qrajt ukoll li kemm jista’ jkun il-kelma “miss” jew “misses” ma nużawhiex aktar u minflok niktbu biss “ms”. 

IĊ-CHAIRPERSON: Sakemm il-persuna ma tkunx awtorizzatek li tuża dik il-kelma. Aktar rimarki? L-Onor. Claudio Grech.

ONOR. CLAUDIO GRECH: Sinjura President, jien kelli numru ta’ suġġetti li xtaqt li jitniżżlu fuq l-aġenda tagħna għax huma suġġetti marbuta max-xogħol dirett ta’ dan il-Kumitat. Wieħed mis-suġġetti semmejtu inti u hawnhekk qiegħed nirreferi għall-foster carers. Fil-fatt it-tema li xtaqt li niddiskutu hija marbuta ma’ kif nistgħu nsaħħu l-irwol u l-funzjoni tal-foster carers fis-soċjetà ta’ pajjiżna minħabba x-xogħol imprezzabbli li dawn qegħdin jagħmlu. Suġġett ieħor li xtaqt li jitla’ fuq l-aġenda tagħna huwa l-analiżi ta’ kif id-direttiva prospettiva dwar il-work-life balance tista’ tolqot lill-familja Maltija. Ħafna drabi din id-diskussjoni qiegħda ssir aktar mil-lat ekonomiku u allura min se jħallas għaliha. Għalhekk aħna nistgħu nħarsu lejha mill-ottika familjari. 

Suġġett ieħor huwa dwar id-drittijiet tat-tarbija fil-ġuf, jiġifieri tal-unborn child. F’pajjiżna għandna charter dwar l-unborn child u allura nistgħu naraw ftit kif nistgħu nsaħħu d-drittijiet tat-tarbija fil-ġuf. Suġġett ieħor huwa l-irwol tal-familja fir-rigward tal-prevenzjoni ta’ problemi marbutin mal-vizzju tad-droga, u allura kif il-politika tal-familja tista’ ssaħħaħ il-ħiliet u l-abilità biex iż-żgħażagħ li jispiċċaw vittmi ta’ dan il-vizzju ... Naraw ftit kif nistgħu nsaħħu aktar dak li jsir direttament fil-familji. 

L-aħħar suġġett li xtaqt li niddiskutu f’dan il-Kumitat hija s-sitwazzjoni ta’ minuri mhux akkumpanjati li jaslu f’pajjiżna ma’ gruppi ta’ immigranti irregolari. Dawn it-tfal jaslu f’pajjiżna ħafna drabi mhux b’għażla tagħhom imma għax ikunu fi gruppi akbar u allura rridu naraw kif is-soċjetà tagħna qiegħda tħares lejhom u x’nistgħu nagħmlu bħala leġiżlaturi biex inkunu nistgħu nagħtuhom tfulija li tixraqilhom ta’ tfal li huma. Nirringrazzjak.

IĊ-CHAIRPERSON: Ippermettuli ftit qabel ma ngħaddu għad-diskussjoni li jmiss sabiex nagħmel rimarka fuq l-importanza ta’ suġġett li qiegħed fuq fomm kulħadd imma li hemm ċertu element ta’ biża’ biex jiġi diskuss. U hawnhekk qiegħda nirreferi għall-abort. Aħna poġġejnieha f’dan il-kuntest tad-drittijiet tat-tarbija fil-ġuf u naħseb li dan il-Kumitat irid ikun kuraġġuż u ma jibżax jiddiskuti temi li jistgħu jkunu skomdi jew forsi kontroversjali. Jiena nemmen li kemm jekk inti kontra u kemm jekk inti favur, importanti li ssir id-diskussjoni ħalli n-nies hemm barra jkunu infurmati miż-żewġ fazzjonijiet. Jekk intix favur jew kontra nemmen li l-informazzjoni trid tasal għand il-pubbliku u jrid ikun hemm diskussjoni serja f’dan il-Kumitat dwar dan is-suġġett. U għalhekk naqbel li għandna niddiskutuh mill-aktar fis possibbli.  

ONOR. CLAUDIO GRECH: Xtaqt niċċara li s-suġġett tiegħi ma kienx fuq l-abort imma fuq id-drittijiet tat-tarbija fil-ġuf.

IĊ-CHAIRPERSON: Veru imma, meta qed nitkellmu fuq id-drittijiet, somehow nistgħu norbtuh ma’ dan is-suġġett.

ONOR. CLAUDIO GRECH: Il-ġimgħa l-oħra ż-żewġ naħat tal-Kamra għamluha ċara fil-Parlament li ma jaqblux li b’xi mod jew ieħor għandu jiddaħħal xi forma ta’ abort f’pajjiżna. Ġaladarba hemm dan il-qbil bejn iż-żewġ naħat tal-Kamra li l-leġiżlazzjoni tal-abort mhux se tiġi quddiemna, aħna għandna naraw kif nistgħu nsaħħu iktar id-drittijiet tat-tarbija fil-ġuf. Id-drittijiet tat-tarbija ma jiqfux biss billi tgħid li mhux se toqtolha fil-ġuf imma hemm drittijiet oħrajn, bħal pereżempju l-ambjent li qiegħda tgħix fih u kif nistgħu nagħtu aktar appoġġ lill-ommijiet tqal. Jien ilni nitkellem dwar - nemmen li rridu nagħmlu ħafna iktar - il-bżonn ta’ iktar appoġġ għal dawk l-ommijiet prospettivi li jkunu għaddejjin minn diffikultajiet waqt it-tqala tagħhom. Nemmen li aħna għandna din ir-responsabilità lejn it-tarbija fil-ġuf għax dik it-tarbija fil-ġuf hija parti minn familja.

IĊ-CHAIRPERSON: Hekk hu. Bla dubju aħna għandna nieħdu dan is-suġġett minn dik l-ottika wkoll. 



DISKUSSJONI DWAR IS-SUĠĠETT “IMĠIBA ABBUŻIVA MIT-TFAL FIL-KONFRONT TAL-ĠENITURI JEW ADULTI”

IĊ-CHAIRPERSON: Issa ngħaddu biex nibdew niddiskutu s-suġġett tal-lum li huwa suġġett attwali. Riċentement kulħadd segwa kif numru sostanzjali ta’ għalliema matul il-karriera tagħhom esperjenzaw xi tip ta’ vjolenza mill-istudenti tagħhom u s-suġġett tal-lum jorbot ukoll ma’ dan il-fatt. Jien m’iniex esperta fis-suġġett imma nista’ nara konnessjoni mal-fatt li jkollok tfal li jkunu vjolenti d-dar u li mbagħad jipperpetwaw din l-istess vjolenza mal-għalliema tagħhom jew ma’ adulti oħra li jkunu qegħdin magħhom f’xi ħin jew ieħor, bħal pereżempju fil-mużew, eċċ. Għalhekk insejjaħ mill-ewwel lis-Sinjura Ruth Sciberras, Operations Director fl-Aġenzija Appoġġ.

IS-SINJURA RUTH SCIBERRAS (Operations Director Aġenzija Appoġġ): Jien ilni fl-Appoġġ għal dawn l-aħħar 22 sena. Mit-titlu tas-suġġett qiegħa nifhem li intom tixtiequ tiddiskutu l-vjolenza li qed naraw minn tfal fuq il-ġenituri tagħhom jew fuq adulti oħra. Korretta? 

IĊ-CHAIRPERSON: Iva.

IS-SINJURA RUTH SCIBERRAS: Fl-2014 konna qed naraw dan il-fenomenu jitfaċċa ta’ tfal li qed isawtu jew ikunu verbalment aggressivi mal-ġenituri tagħhom. Aħna għamilna riċerka interna żgħira u flimkien mal-qasam tal-Edukazzjoni identifikajna 100 każ fejn kien hemm dan il-fenomenu. U minn hemmhekk rajna x’nistgħu nagħmlu. Ħarriġna lill-professjonisti tagħna u ġibna wkoll nies apposta minn barra biex jagħtu dan it-taħriġ. Bdejna naraw kif se naħdmu fuq dawn il-każijiet għax huma kumplessi ħafna. Ma ninsewx li hawnhekk għandek minuri u allura dejjem huma vittmi, però issa dawn il-vittmi, f’daqqa waħda qed isiru l-aggressuri fuq il-ġenituri tagħhom. Allura s-sitwazzjoni tikkomplika ħafna! 

Il-kollegi tiegħi li qegħdin hawnhekk preżenti jiltaqgħu wkoll ma’ dawn il-każijiet. Mill-istatistika li għandna nista’ ngħidilkom li s-sena l-oħra kellna mal-14-il każ li dħalna fihom b’mod intensiv. F’dawn il-każijiet aħna nsegwu lill-ġenituri u t-tfal u ndaħħlu professjonisti oħra biex jgħinuna għax huma każijiet serji. Ikollok każijiet li nsolvuhom billi nkellmu lit-tfal u lill-ġenituri imma jkollok ukoll każijiet, bħal dawn l-14, li jkunu verament intensivi. 

Dan is-servizz jagħmel parti wkoll mis-servizz tal-vjolenza domestika li għandna fi ħdan l-Appoġġ. Kif forsi tafu, aħna għandna servizz għall-vittmi ta’ vjolenza domestika, kif ukoll għandna shelter għal dawn il-vittmi. Għandna wkoll servizz għal min jabbuża, dak li jissejjaħ managing abusive behaviour service. Dan norbtuh miegħu għax kif jistgħu jgħidu l-kollegi tiegħi, minn ċerti riċerki joħroġ li meta ċerti tfal jaraw ċerta vjolenza domestika, din jispiċċaw joħorġuha fuq il-ġenituri tagħhom. Issa mhux bilfors li kull min jara vjolenza domestika jsir vjolenti, però sibna li ħafna minn dawn it-tfal kellhom ħafna problemi soċjali u r-rabja tagħhom kienu qed joħorġuha b’dak il-mod aggressiv. 

F’din ir-riċerka l-iktar li rajna kienet vjolenza minn subien fuq l-ommijiet tagħhom. Hawn nixtieq nistieden lill-kollegi tiegħi sabiex jagħtu sehemhom ukoll. Bħala Direttriċi rrid nara li għal dawn is-servizzi jkollna nies biżżejjed u n-nies li jkollna jkollhom it-taħriġ meħtieġ biex il-problemi nidentifikawhom malajr kemm jista’ jkun biex il-problema ma tikbirx. Imma mbagħad jien ikolli l-kollegi tiegħi, li huma nies professjonali ħafna, li jkunu qed jgħinuni. L-iktar ħaġa li tolqotni hija l-mod dedikat li bih jaħdmu! 

IĊ-CHAIRPERSON: Bla dubju d-dedikazzjoni f’dan ix-xogħol hija part and parcel u ma tistax tagħmel dan ix-xogħol jekk ma jkollokx dedikazzjoni u jekk ma jkollokx qalbek in the right place kif inħobb ngħid jien. Rimarki? L-Onor. Claudio Grech.

ONOR. CLAUDIO GRECH: Tista’ tgħidilna meta saret din ir-riċerka? 

IS-SINJURA RUTH SCIBERRAS: Ir-riċerka saret fl-2014.

ONOR. CLAUDIO GRECH: Dik issir b’mod regolari? Ikollkom statistika regolari ta’ dawn il-każijiet?

IS-SINJURA RUTH SCIBERRAS: Bqajna nżommuha.

ONOR. CLAUDIO GRECH: Xi żżommu preċiżament?

IS-SINJURA RUTH SCIBERRAS: Aħna nżommu kemm ikollna każijiet li jiġu riferuti lilna.

ONOR. CLAUDIO GRECH: Riferuti lilkom biss? Ma naħsibx li kollox jiġi riferut għandkom.

IS-SINJURA RUTH SCIBERRAS: Le. Pereżempju jekk xi ħadd imur għand il-pulizija forsi jiġi għandna u forsi ma jiġix. Aħna naħdmu ħafna mill-qrib mal-Pulizija u mal-Edukazzjoni. Fil-maġġoranza tal-każi niġu involuti fihom għax fejn għandek minuri l-professjonisti dejjem iħossu li għandhom jidħlu s-social workers tal-Appoġġ. Bejn wieħed u ieħor naħseb li qed inkunu involuti f’kull każ imma ovvjament ma nistax nagħti garanziji. 

ONOR. CLAUDIO GRECH: Meta tħares lejn medda ta’ snin tara li t-tendenza baqgħet kostanti jew inkella titla’ u tinżel? Jew m’hemmx xi pattern partikolari?

IS-SINJURA RUTH SCIBERRAS: Naħseb li pjuttost żdiedu għax meta tiftaħ servizz aktar se tikber id-domanda. U allura qisu sirna aktar konxji tal-problema hekk kif bdew deħlin ir-referrals. Kif għedt aktar qabel aħna naħdmu mal-iktar każijiet intensivi li jkun hemm u kif għedt it-trend jien qed naraha li qiegħda togħla! Għandna ħafna tfal li sfortunatament qed jaraw ħafna problemi fil-familja tagħhom u allura dik ir-rabja jimmanifestawha b’imġiba aggressiva lejn il-ġenituri. Għalhekk irridu naħdmu mill-ewwel biex naraw x’qed jiġri hemmhekk.

ONOR. ETIENNE GRECH: Teżisti kondizzjoni rikonoxxuta medikament bħala conduct disorder li fit-tfal biex ngħid hekk hija l-precursor biex meta jikbru, eventwalment isiru psychopathic. Din il-kondizzjoni hemm taħlita ta’ kawżi għaliha; jista’ jkollok żewġ ġenituri li jkunu verament bil-għaqal u moderati imma xorta jkollhom tifel jew tifla – ġeneralment din iktar taffettwa lis-subien – b’din il-kondizzjoni. Din il-conduct disorder timmanifesta ruħha fi trobbija u ubbidjenza diffiċli. F’dawn il-każijiet irridu nifhmu lill-ġenituri ta’ dawn it-tfal għax xi kultant, meta jkollok tfal diffiċli, in-nies iħobbu jgħidu li tort tal-ġenituri għax mhumiex tajbin biżżejjed. Nimmaġina li intom tagħtu l-appoġġ kollu lill-ġenituri. U naħseb li tieħdu ħsieb ukoll tal-kura tat-tfal as a unit of the family u jekk ikun hemm bżonn ta’ referral għas-CYPS biex ikollhom kura psikoloġika, intom tirreferuhom hux hekk?

IS-SINJURA RUTH SCIBERRAS: Iva, jekk ikun hemm bżonn nirreferuhom ukoll.

ONOR. ETIENNE GRECH: Intom toffru servizz komprensiv?

IS-SINJURA RUTH SCIBERRAS: Iva, skont il-bżonn u skont jekk dak li qabel konna ngħidulu ċ-child guidance jkunux diġà involuti. Jekk ikunu involuti ma jkunx jagħmel sens li terġa’ ddaħħal psikoloġista ieħor. Aħna noffru wkoll positive parenting skills għall-ġenituri, kif ukoll co-parenting skills għal dawk il-ġenituri li jkunu qed jisseparaw. Aħna nippruvaw nieħdu ħsieb tal-familja mill-bidu sal-aħħar. 

Illum noffru madwar 50 servizz, inkluż servizzi ta’ psikologi, councellors u terapisti. U għalkemm dawk qegħdin mas-Sedqa, ma jaħdmux biss magħha imma jaħdmu wkoll mad-diversi klijenti li jkollha l-FSWS. Kif tafu aħna entità kbira. Issa aħna nibdew naħdmu mal-ġenituri minn kull lat. Dawn jista’ ikollhom tfal żgħar bi problemi. Aħna għandna servizz li jismu Youth In Focus, fejn naħdmu bis-sħiħ mal-ġenituri u ma’ dawn iż-żgħażagħ li jkollhom ċerta imġiba, jew conduct disorders, jew inkella jkollhom ċerti vizzji. Issa meta qiegħda nsemmi vizzji mhux qed nirreferi biss għal droga imma anke għall-użu eċċessiv tal-internet u l-kompjuter, fejn dak li jkun ma jkunx irid joħroġ jew ma jkunx irid imur l-iskola! U jekk tipprova teħodlu l-kompjuter isir aggressiv ħafna, daqs li kieku qiegħed jieħu d-droga! 

Aħna dejjem inżommu ruħna aġġornati ma’ dawn it-tendenzi ġodda. Kif kont qed tgħid inti Onorevoli, taf ikollok l-aqwa ġenituri li jista’ ikollok u dawn ikun mingħalihom li t-tfal qegħdin fil-kamra tagħhom jistudjaw jew jagħmlu l-homework. Imbagħad tidħol l-addiction u kif il-ġenituri jippruvaw jieħdu kontroll tas-sitwazzjoni jsibu din ir-reżistenza għax il-problema tkun daħlet ‘il ġewwa. Fil-maġġoranza tal-każijiet naraw li l-ġenituri kważi jibżgħu jikkoreġu lit-tfal u mbagħad jiġu f’tali punt li t-tfal jibdew iduru kontra l-ġenituri tagħhom. Jien mhux qed ngħid li din tort tal-ġenituri imma dawk huma l-fatti. Fil-maġġoranza tal-każijiet jgħidulna li ma jkunux jistgħu jikkontrollawhom. 

IĊ-CHAIRPERSON: Kif taħdmu mal-iskejjel? Bla dubju kellkom każijiet fejn ikollkom tagħmlu kuntatt mal-iskejjel. Tagħmlu seminars għall-għalliema dwar is-suġġett? B’liema mod taħdmu mal-iskejjel? Jekk inti għandek minuri li huwa vjolenti d-dar, iċ-ċans hu li dan se jipperpetwa dik l-istess vjolenza f’postijiet oħra. Meta jkollkom każijiet serji, fejn dawn il-minuri ma jkunux jistgħu jiġu kkontrollati, xi tkun l-aħħar miżura drastika li intom, bħala Appoġġ, tistgħu tirrikorru għaliha?

IS-SINJURA RUTH SCIBERRAS: Aħna naħdmu ħafna mill-qrib mal-iskejjel u fil-fatt għandna protokoll magħhom fuq dan is-servizz partikolari. Jiġifieri kemm jekk jidentifikaw każijiet mill-iskola u kemm jekk aħna nidentifikaw każijiet, naħdmu flimkien bħala professjonisti biex naraw dik l-imġiba kif inhi d-dar u kif inhi l-iskola, u naraw jekk hemmx xi differenza. Pereżempju jgħidulna li l-iskola qed iġib ruħu sew imma qed ikun aggressiv mal-omm jew inkella aħna ngħidu li l-omm mhux qed tgħid li jkun aggressiv id-dar, allura kif qed tgħidu li qed ikun aggressiv l-iskola! Qegħdin tifhmu? Aħna naħdmu id f’id flimkien u naħdmu tajjeb ħafna. Imbagħad it-terapija ssir min-naħa tagħna. Aħna naraw lit-tfal u nkellmu wkoll lill-ġenituri. Ma jfissirx li huma ma jkunux qed jagħmlu xogħol mat-tfal għax dawn ikollhom il-councellors tagħhom imma fil-maġġoranza jkollna s-social workers tagħna li jkunu qed isegwu l-familja. 

Ġieli kien hemm każijiet pubbliċi li dehru fil-gazzetti ta’ żgħażagħ li ħebbu għall-ommijiet tagħhom b’xi sikkina, eċċ., u hemmhekk il-pulizija jkollhom jipproċedu bil-Qorti. Imbagħad hemmhekk il-vittma jew tispiċċa l-YPU jew il-YOURS imma aħna xorta nsegwuhom. Imbilli persuna jkollha sentenza ma jfissirx li aħna mhux se nsegwuha aktar. Anzi aktar ikun hemm bżonn li nsegwuhom. Minbarra l-Youth In Focus, aħna naħdmu wkoll mal-YOURS, mal-Embark For Life u mal-Adoloscent Day Programme. U meta joħorġu mill-YOURS jistgħu jiġu għandna. Dan huwa programm fuq livell ta’ bronze, silver u gold. Imma anke meta jkunu ġol-YOURS aħna naħdmu magħhom u nħeġġuhom biex meta joħorġu jkomplu l-iskola jew ikomplu bil-ħajja tagħhom billi jsibu xogħol. Aħna ngħinuhom billi ndaħħluhom f’dan il-kors tal-ħiliet li bih konna rbaħna l-Prince’s Trust għax huwa kors tajjeb ħafna. 

Naħdmu tajjeb ħafna mal-qasam tal-Edukazzjoni. Ngħiduha kif inhi hemm ċerti tfal li m’intix se żżommhom l-iskola u allura dawn iħossuhom jiffittjaw f’dawn it-tip ta’ programmi. Pereżempju neħduhom l-Armata u hemmhekk jagħmlulhom kors u jieħdu pjaċir ħafna. Ikun hemm minnhom li kif jispiċċaw il-kors ikunu jridu jerġgħu jiġu jagħmlu kors ieħor għax iħossuhom li ffittjaw sew. Dawn ikunu about life skills. 

IĊ-CHAIRPERSON: Tkun ħaġa sabiħa li jsibu skop f’ħajjithom għax jinbidlu. Ovvjament mhux se jinbidlu mil-lejl għan-nhar għax nimmaġina li it takes a lot of time and energy biex twassal bniedem sa dak l-istadju. 

IS-SINJURA RUTH SCIBERRAS: Imma mbagħad meta jkunu contained ġieli jkunu huma stess li jgħidulek li jixtiequ li qegħdin imsakkrin x’imkien għax ikunu jafu li l-imġiba tagħhom ma jkunux jistgħu jikkontrollawha. Allura meta jkunu contained tkun tista’ taħdem magħhom. L-aħħar li mort il-YOURS morna nkellmu liż-żgħażagħ u lanqas temmen li huma l-istess għax tarahom contained, nodfa u motivati. Aħna ngħidulhom li issa hemm it-tali programmi li jistgħu jattendu u dik tagħmillek kuraġġ. 

ONOR. ETIENNE GRECH: Fl-esperjenza twila tiegħek fl-Appoġġ dawk li kellhom problemi ta’ kondotta fl-iskola jew fil-familja u ngħataw il-kura, illum waslu biex jidħlu fid-dinja tax-xogħol u biex ikollhom il-familja tagħhom?  

IS-SINJURA RUTH SCIBERRAS: Iva. Kellna tfal li kellna nneħħuhom mill-ambjent tal-familja jew mid-djar tat-tfal fejn kienu jgħixu u dawn irnexxew, marru l-Università u komplew bil-ħajja normali tagħhom. Għandna tfal li llum waslu biex jixtru l-proprjetà tagħhom u għalina dik hija a huge success story. Mhux qed ngħid li dawn ikollna ħafna minnhom għax ikollok uħud oħra li b’dispjaċir kbir jispiċċaw il-ħabs. Dawn l-ismijiet tidrahom jekk tkun ħdimt magħhom meta kellhom sitt snin jew tmien snin. Ikollok minnhom li jinqabdu f’ċiklu għax ikollok il-ġenituri tagħhom li kienu klijenti tagħna u mbagħad ikollok it-tfal tagħhom li jispiċċaw ukoll klijenti tagħna. Aħna li nipprovaw nagħmlu hu li nwaqqfu dak iċ-ċiklu u naħdmu mat-tfal b’mod li nuruhom li hemm barra hemm affarijiet aħjar milli kif jafuhom huma. 

ONOR. ETIENNE GRECH: Kif għedt tajjeb inti, minħabba li hemm tendenza li meta t-tfal jikbru dawn jistgħu jsiru adulti problematiċi u jispiċċaw il-ħabs, li jkun hemm early referrals min-naħa tal-professjonisti jew tal-għalliema huwa tajjeb għax bħal kull ħaġa oħra, aktar mal-gwaj taqbdu minn kmieni, aktar aħjar. Imma jekk tifel ta’ 14 għandu mġiba diffiċli jkun xi ftit jew wisq tard biex titrattah mentri jekk taqbdu ta’ sitt snin ikun ħafna aħjar. Jien naf li l-Appoġġ dejjem bil-bibien miftuħin, kemm għat-tobba, kemm għall-għalliema u kemm għall-pulizija li jridu jirreferu għandkom għall-multi-disciplinary approach as a treatment.

IS-SINJURA RUTH SCIBERRAS: Kull referral u kull rapport li jidħol irridu naraw x’inhu. Jekk ikun xi ħaġa li aħna nistgħu ninvestigaw, bħalma hu abbuż fuq minuri, aħna nipprovaw ninvestigaw ħalli naraw x’abbuż ikun u xi problemi jeżistu fil-familja. Imma mhux hekk biss. Aħna għandna servizz tal-adozzjoni fejn ngħinu koppji u tfal isibu lil xulxin. Għandek il-fostering ukoll. Għandna wkoll is-servizz ta’ managing abusive behaviour għal dawk l-irġiel li jkunu wettqu xi abbuż u dan nagħmluh b’dinjità u b’rispett lejn il-persuna. Aħna ma nħarsux lejn il-persuna u ngħidu għax dik għamlet it-tali abbuż imma nipprovaw ngħinuhom ukoll. Huwa fl-interess tagħna li dan nagħmluh għax jekk ngħinu lil dan il-bniedem inkunu qed ngħinu wkoll lit-tfal tiegħu u lill-mara tiegħu. Dik inżommuha quddiem għajnejna għax b’dan il-mod inkunu nistgħu nżommu lil dik il-familja flimkien. 

Jekk imbagħad l-abbuż jibqa’ għaddej, ovvjament aħna ngħinu lill-mara jew lill-vittmi l-oħra. Illum vittmi jistgħu jkunu tal-istess sess u ġieli kellna wkoll każijiet hekk. U aħna nipprovaw ngħinu bl-aħjar mod possibbli. L-għan tagħna dejjem hu li nagħmlu l-ħajja ta’ dik il-persuna li ġiet tfittex l-għajnuna aħjar. Għandna servizzi fil-komunità u servizzi fl-isptarijiet kollha. Pereżempju għandna servizz li jismu “Benniena” li jingħata mill-Mater Dei u li permezz tiegħu naħdmu ma’ ommijiet jew maż-żewġ ġenituri li jkunu għaddejjin minn problema fit-tqala tagħhom għax ma jkunux jafu jekk hux se jżommu t-tarbija jew inkella jagħtuhiex għall-addozzjoni minħabba abbuż ta’ sostanzi jew minħabba xi mard mentali. Dawk nipprovaw naqbduhom minn kmieni. Naħdmu wkoll ma’ nies li jkunu qed ibatu minn mard serju bħalma huwa l-kanċer. Imbagħad naħdmu wkoll mal-anzjani tagħna f’kull sptar billi nagħtuhom servizz ħolistiku.  

IĊ-CHAIRPERSON: L-Appoġġ narah bħala x-xibka tal-pajjiż. 

IS-SINJURA RUTH SCIBERRAS: Nixtiequ nagħmlu ħafna iktar!

IĊ-CHAIRPERSON: Grazzi. L-Onor. Ivan Bartolo.

ONOR. IVAN BARTOLO: Sinjura Sciberras, m’għandix dubju mix-xogħol siewi li tagħmlu għaliex kien hemm żmien fejn anke jien ħdimt magħkom.  

IS-SINJURA RUTH SCIBERRAS: Iva, niftakar.

ONOR. IVAN BARTOLO: Fil-fatt naf lil ħafna minnkom. Naf lil Colette u naf ukoll lil Maria. Nemmnek 200% meta għedt li intom tieħdu ħsieb kull każ mill-bidu sal-aħħar. Inti għedtilna li l-FSWS toffri 50 servizz. Bħala politiċi aħna wkoll nafu x’hawn u x’ma hawnx fil-pajjiż għax ħafna drabi dawn l-istess nies imorru għand kulħadd. Min jaf kemm-il darba ċempilt lil Maria biex nipprova nressaq każijiet quddiemkom meta nara li aħna ma nistgħux nidħlu fihom għax ovvjament aħna limitati. Jekk illum għamilt 30 ħaġa għamilt ħafna. Issa kull social worker ikollha l-case loads tagħha u l-istejjer mhux kollha l-istess ikunu.

IS-SINJURA RUTH SCIBERRAS: Għandek każijiet kumplessi.

ONOR. IVAN BARTOLO: Pereżempju ġieli tistaqsi lil dak li jkun jekk is-social worker kellmitux għax ikun għadda ċertu ammont ta’ żmien imma nifhem ir-raġuni għaliex idumu għax l-Appoġġ ma tistax tkun fuq kull każ fl-istess ħin. Allura kemm irridu aktar social workers biex ċerti każijiet verament insegwuhom kif suppost? 

IS-SINJURA RUTH SCIBERRAS: Minn mindu dħalt l-Appoġġ l-ewwel darba sal-lum dejjem rajtu jikber l-Appoġġ. Qabel kont ngħid li jekk ikollna 20 social worker oħra nibdew inlaħħqu mad-domanda li qed ikollna. Illum fl-FSWS hemm 600 bħala professjonisti u nies oħra imma xorta ma nlaħħqux mad-domanda. Il-case loads tas-social workers mhumiex baxxi għax jekk ngħid li huma baxxi nkun qed nigdeb! Imma jiddependi wkoll mis-servizz għax inti skont l-intensità tas-servizz u tal-każijiet li jkun hemm. Imma le, bħala case loads mhumiex baxxi. Ovvjament nixtiequ li jiggradwaw aktar social workers u li dawn jidħlu jaħdmu magħna. Pereżempju naf li f’Ġunju li ġej se jiggradwaw mat-33 social worker u dawk aħna nassorbuhom kollha. 

Inti tipprova tqassam u tgħin lil kulħadd. Issa mhux qed ngħid li ġieli ma jkollokx listi ta’ stennija u f’ċerti servizzi jkollok nies jistennew aktar minn oħrajn. Madankollu aħna nippruvaw naraw mill-ewwel l-iktar każijiet urġenti li jiġu quddiemna. Mhux se ngħid li dejjem jirnexxilna imma nagħmlu l-almu kollu tagħna. Pereżempju bħalissa għandna servizz li jaħdem 24 siegħa kuljum. Qabel jekk tinqala’ xi emerġenza l-pulizija ma kenux isibuna wara l-5.00 p.m., mentri llum għandna dan is-servizz li jingħata 24 siegħa. Mela jekk xi ħadd se jċempel is-Sibt jew il-Ħadd bil-lejl jien għandi social workers li nista’ nibagħthom biex jaqduhom. Għadna kif daħħalna 12-il persuna bħala assessors biex meta pulizija jċempel għax tkun marret vittma ta’ vjolenza domestika quddiemu, aħna nkunu nistgħu nibagħtu lin-nies tagħna mill-ewwel. U għalhekk qiegħda ngħid li d-domanda dejjem tikber.

Pereżempju din il-liġi tal-vjolenza domestika ġabet ħafna bżonn ta’ aktar professjonisti fuq il-vjolenza domestika. U aħna rrispondejna mill-ewwel għal din id-domanda. Għalkemm m’hawnx social workers ipprovajna nġibu l-aktar professjonisti li huma qrib il-professjoni tagħna biex nagħtuhom taħriġ intensiv. Kumbinazzjoni llum għadna kif wasalna minn hemm jien u l-kollegi tiegħi għax hawn esperti barranin li qed jagħtuna taħriġ speċifiku fuq kif nevalwaw vittmi meta jċemplulna u aħna mmorru l-għases. Dawn huma esperti Ingliżi li ġew hawn Malta għal tlett ijiem biex jagħtuna dan it-taħriġ. Kull liġi ġġiblek iktar domanda u l-case loads huma għoljin. Ma nistax ngħid li mhumiex. Ġieli n-nies ma jifhmukx għax jgħidulek li jċemplulna ta’ kuljum u aħna ndumu ma nirrisponduhom. Ovvjament aħna nipprovaw nagħtu biċċa żgħira lil kulħadd. 

IĊ-CHAIRPERSON: Grazzi. Hemm iktar mistoqsijiet? (Onor. Membri: Le) Sinjura Sciberras, nirringrazzjak ħafna talli qsamt magħna l-esperjenzi tiegħek. Inti għedtilna li toffru 50 servizz u jkun tajjeb li n-nies hemm barra jkunu konxji tagħhom dawn is-servizzi għaliex ħafna drabi s-servizzi jkunu hemm però n-nies ma jkunux jafu kif jistgħu jiġu empowered. Xogħolna bħala politiċi, anke meta jkollna l-aġġornamenti, huwa li nieħdu dawn l-affarijiet bħala spunt biex ma nitilfux okkażjoni u nsemmuhom dejjem.

IS-SINJURA RUTH SCIBERRAS: Nirringrazzjakom.

IĊ-CHAIRPERSON: Grazzi lilek. Ngħaddu issa għall-mistednin li jmiss u nsejjaħ lis-Sinjura Colette Farrugia u lis-Sinjura Maria Mangion.

IS-SINJURA. COLETTE FARRUGIA BENNET: Jiena Service Manager tad-Domestic Violence Services. 

IS-SINJURA. MARIA MANGION: U jiena Service Area Leader Domestic Violence Services.

IS-SINJURA COLETTE FARRUGIA BENNET (Service Manager Domestic Violence Services): Jien se nħalli f’idejn is-Sinjura Mangion sabiex tibda titkellem hi għax jien aktar ġdida. Li xtaqt ngħid hu li bħala servizz, kif kienet qiegħda tgħid id-Direttriċi, iċ-Child to Parent huwa servizz pjuttost ġdid u għamilna sena naħdmu fih u qegħdin nistudjaw kif nistgħu ntejbuh għax inti dejjem trid tevalwa x-xogħol li tkun qed tagħmel. Fil-fatt bħalissa qed nagħmlu xi tibdil u se nagħmlu review fix-xhur li ġejjin ta’ kif niffunzjonaw fl-Aġenzija biex inkomplu ntejbu s-servizz li nagħtu lill-familji li qed naħdmu magħhom. 

IS-SINJURA MARIA MANGION (Service Area Leader Domestic Violence Services): Jien kont għamilt analiżi ta’ tmien każijiet u ħadt il-Minuti tal-laqgħat tagħhom u għamilt content analysis li minnhom ġbidt xi common factors. Dan l-eżerċizzju sar biex jgħinna, kif qalet is-Sinjura Farrugia, inkomplu nsaħħu s-servizz tagħna. It-temi li ħarġu kienu li l-ommijiet f’dawn it-tmien każijiet kienu kważi kollha vittmi, imma kien hemm kuntesti fejn kienu ż-żewġ ġenituri, però ma kien hemm l-ebda każ fejn il-missier biss kien vittma. Jiġifieri li ħareġ hu li jew it-tnejn kienu vittmi jew inkella li l-omm kienet il-vittma. Ħaġa li ssorprenditni kienet li l-età tal-ġenituri - kont qed naħseb li se tkun ta’ 60 sena - kienet ta’ bejn it-30 sena u l-45 sena. Meta qabbiltha ma’ riċerka li saret lokalment minn xi studenti tal-Masters u anke minn xi under graduates ma’ riċerka li saret barra minn Malta sibt li hija komuni li ta’ dik l-età l-ġenituri jkunu diġà qegħdin jesperjenzaw vjolenza minn uliedhom. 

Kemm fir-riċerka internazzjonali u kemm f’dik nazzjonali ħareġ li bħala tipi ta’ abbuż kellek il-fiżiku, l-emozzjonali u l-psikoloġiku. L-abbuż sesswali ftit ħareġ u f’dan il-content analysis ma ħareġ xejn. Però, kif tgħid il-letteratura, importanti ħafna li ma ngħidux li ma jeżistix għax jista’ jkun li hemm taboo fuqu. Huwa importanti ħafna li anke aħna meta nkunu qed nagħmlu l-assessjar tagħna nistaqsu b’mod sensittiv imma b’mod dirett ukoll ħalli jekk hemm dak it-tip ta’ abbuż, dan joħroġ ukoll. Bħala impatt ħareġ ħafna l-helplessness fuq il-ġenituri u anke fuq is-siblings u ħareġ ukoll l-impatt finanzjarju. Pereżempju l-ġenituri jridu jieħdu l-leave biex imorru f’postijiet apposta biex ifittxu l-għajnuna u allura dak il-piż jispiċċa wkoll fuq il-vittma. 

Issa jien ma nħobbx insejħilhom perpetrators, speċjalment jekk qegħdin nitkellmu fuq adoloxxenti, għax qisu li tittimbra lil xi ħadd at such a tender age mhuwiex tajjeb, imma dawk li jkunu qegħdin jeżerċitaw xi forma ta’ abbuż, aktar insibu subien milli bniet. Madankollu hemm riċerka internazzjonali li tgħidlek li m’hemmx differenza bejn is-sessi u li kważi kważi qegħdin l-istess.

ONOR. CLAUDIO GRECH: Taħseb li f’Malta dan jiġri minħabba li jkun hemm under reporting ta’ dawn il-każijiet? 

IS-SINJURA MARIA MANGION: Jista’ jkun minħabba under reporting imma jien nara li fil-vjolenza domestika inġenerali hemm element ta’ mistħija qawwija u dak li jkun jibża’ jitkellem fuq dak li jkun għaddej minnu. Pereżempju aħna niltaqgħu ma’ każijiet li fihom ikunu nvoluti nies li jokkupaw ċerti karigi importanti fis-soċjetà u dawn jgħidulek li huma mhumiex inkompetenti għalkemm għaddejjin minn dik is-sitwazzjoni. Ovvjament aħna mhux se niġġudikaw però dak huwa fattur li jżomm lin-nies lura milli jitkellmu. Nixtieq insemmi xi ħaġa li kienet issorprenditni waqt li kont qiegħda nagħmel il-literature review bħala parti mill-planning tas-servizz. Fil-fatt kont dħalt fuq l-internet u fuq is-search engine ktibt “how to kill your parents” ħalli nara x’jiġri u fil-fatt tela’ artiklu li kien ilu mill-1999 online li jispjegalek kif għandek toqtol lill-ġenituri tiegħek! Dan l-artiklu jagħti deskrizzjoni verament ċara u mbagħad, ovvjament hemm id-disclaimer. Però jien bdejt nistaqsi lili nnifsi li kieku jien għandi 12-il sena u qiegħda naqra dawn l-affarijiet, kif se jinfluwenzawni?

Apparti dak li jkun qed jiġri fil-familja, jiena qiegħda nara wkoll fenomeni oħra fis-soċjetà, fosthom logħob fuq l-internet. Hemm il-logħba RapeLay u logħob ieħor fejn inti tista’ tistupra lin-nies! Dawn huma affarijiet li qegħdin jinfluwenzaw ħafna lit-tfal. Ftit ilu semmejtu t-teknoloġija hawnhekk u naħseb li dan huwa punt importanti ħafna. Il-mean age hija ta’ 15-il sena però kull pajjiż għandu mean age differenti għax din hija marbuta wkoll mal-criminal liability. Sfortunatament l-istatistika diffiċli biex tikkomparaha internazzjonalment għax il-conceptualisation tat-terms jużahom b’mod differenti kull pajjiż. 

Pereżempju kellna wkoll taħriġ fuq il-liġi minn xi ħadd mill-Portugall u dan qalilna li f’pajjiżu child to parent violence mhijiex ikkonsidrata bħala vjolenza domestika, u allura din it-tip ta’ vjolenza mhijiex imniżżla fl-istatistika tagħhom. F’dak il-każ diffiċli biex nikkomparaw u noħorġu numri fattwali. F’dak li għandu x’jaqsam mal-abbuż tad-droga minn dawn it-tmien każijiet kien hemm persuna waħda biss li kienet qed tagħmel użu mid-droga. Ħafna jaħsbu li din il-vjolenza sseħħ għax ikunu qed jużaw id-droga jew għax ikun hemm kondizzjonijiet oħra però ġieli jkun hemm biss issue ta’ poter u kontroll fuq il-ġenituri tagħhom. Anke dwar l-iskola ħareġ punt interessanti, fejn kien hemm tfal li jmorru tajjeb l-iskola avolja jeżerċitaw kontroll u jkunu aggressivi mal-ġenituri tagħhom. U r-riċerka hemmhekk titlob li ssir aktar analiżi fuq dak l-aspett. 

Bħala common characteristics f’dawn il-każijiet kellna li l-ġenituri kienu of the opposite sex u mhux same sex parents, ġeneralment il-missier jew kien emotionally unavailable jew physically unavailable u kien hemm ukoll konflitti fil-familja inġenerali. Ovvjament hawnhekk qiegħda ngħid x’hemm komuni bejn dawn it-tmien każijiet, jiġifieri mhux qiegħda nitkellem fuq xi mitt każ. 

IĊ-CHAIRPERSON: Fuq il-ftit każijiet li kien hemm xorta rnexxielek b’xi mod toħloq stampa. 

IS-SINJURA MARIA MANGION: Kien hemm ukoll riċerka li saret minn studenta tas-social work - kellha grade tajjeb għax kieku ma nsemmihiex – li għamlet studju fuq kif il-parental alienation wassal sabiex it-tfal jabbużaw mill-ġenituri. Din intervistat mara li r-riżultat tal-abbuż mit-tifel jew it-tifla tagħha - ma nistax niftakar eżatt - kien ġej minħabba parental alienation, fejn il-missier kważi qabbad lit-tifla tabbuża minn ommha. Bħalissa għandna każijiet attivi fuq il-case load fejn apparti li hemm mara li kienet vittma ta’ vjolenza domestika, l-aggressur m’għadux joqgħod fid-dar però xorta jipprova jeżerċita l-kontroll fuq il-mara permezz tat-tfal. Għalhekk ma nħobbx insejħilhom perpetrators għax fil-verità jekk il-missier qed jimmanipulahom sabiex jagħmlu ċerti affarijiet, hemmhekk jidħlu issues ta’ lealtà u ħafna affarijiet oħra. Fil-fatt din l-issue tal-parenting li diġà ddiskutietha d-Direttriċi tagħna toħroġ ħafna. U din hija waħda mill-ispjegazzjonijiet li ssib f’ħafna mil-letteratura. Din tinkwetani għax nispiċċaw naqgħu victim blaming, jiġifieri nemmen li qegħdin f’soċjetà li għandna sistema edukattiva tajba, u għandna servizzi li qegħdin hemm, u naħseb li t-tfal irid ikollhom responsabilità li jistgħu jġorru. Ma nixtiqx ninftiehem li qisna għandna nġibuhom responsabbli … 

IĊ-CHAIRPERSON: Għax it-tfulija sabiħa li tkun ... 

IS-SINJURA MARIA MANGION: ... u li nispiċċaw nikbru ħafna aktar milli suppost. Hemm ukoll is-social learning theory bħala spjegazzjoni, jiġifieri dak li nara nirrepetih. Hemm ukoll il-generational transmission of violence li tibqa’ għaddejja minn ġenerazzjoni għal oħra. Ħarġet ukoll l-issue tal-power control li dawn ġejjin mill-messaġġi tas-soċjetà, jiġifieri bħala soċjetà ma nistgħu qatt niġġustifikaw abbuż għax inkunu qed nagħtu eżempju. Din hija xi ħaġa li jien dejjem nenfasizza fuqha. Aħna responsabbli wkoll tal-mod ta’ kif nitkellmu u ta’ xi ngħidu għax hemmhekk tista’ tinfluwenza and you can trigger affarijiet oħra. 

IĊ-CHAIRPERSON: Sinjura Mangion, niftakar li tlaqna mill-punt fejn għedna li ħafna drabi mhux għax neċessarjament li l-ġenituri jkollhom xi tip ta’ tort. Jien il-background tiegħi huwa dak edukattiv għax jien għalliema u niftakar li waħda mill-ewwel affarijiet li tgħallimna qabel it-teaching practice kienet dik li t-tfal, fl-ewwel ġurnata tal-iskola se jiltaqgħu miegħek u fi ftit minuti se jittestjawk biex jaraw safejn jistgħu jaslu miegħek. U allura l-parir tagħhom dejjem kien biex aħna nkunu stretti ħafna, speċjalment fil-bidu sakemm nibnu dak l-element ta’ rispett min-naħa tal-istudent fil-konfront tagħna. M’ilux qrajt artiklu li kien jgħid li waħda mir-raġunijiet li ħafna drabi l-ġenituri ma sarux jikkontrollaw lil uliedhom ġej mill-fatt li t-tfal qisu saru ċ-ċentru tal-familja meta fil-verità huma l-ġenituri li għandhom dejjem ikunu fiċ-ċentru ta’ dik il-familja.

Dan l-artiklu partikolari beda jgħid li b’xi mod qed jara ċerta trend fejn it-tfal tant saru ċ-ċentru – ovvja li t-tfal huma l-aktar ħaġa importanti li jkollhom il-ġenituri – ta’ kollox u tant il-ġenituri jagħtuhom kollox li t-tfal qed iħossuhom powerful fuq il-ġenituri tagħhom. Il-fatt li l-ġenituri jagħtu kulma jitolbuhom it-tfal, issa naħseb li kulħadd jixtieq jara li t-tfal tiegħu jkunu aħjar milli kien hu, qisu qed jibgħat messaġġ fit-tfal li huma jistgħu jkunu powerful fuq il-ġenituri tagħhom u jkunu jafu x’għandhom jagħmlu biex idaħħlu u joħorġu lill-ġenituri mill-but tagħhom! Ħafna drabi ngħidu li llum it-tfal saru aktar intelliġenti milli kienu qabel imma jista’ jkun li qed isiru aktar konxji li jista’ ikollhom poter fuq l-adulti milli kienu t-tfal ta’ dari? Jien ma nifhimx fis-suġġett u qiegħda sempliċement nikkumenta. Ma nafx jekk fhimtux dak li qed nipprova ngħid.  

IS-SINJURA MARIA MANGION: Naħseb li llum il-ġurnata l-ġenituri għandhom diversi sfidi quddiemhom. Ħalli nitkellem mil-lat prattiku; ġieli tiġi persuni quddiemi u tgħidli li kif tasal id-dar trid tnaddaf, trid issajjar, qiegħda waħedha u manteniment m’għandhiex. Ikun hemm ċerta komplessità f’dawn il-każijiet u allura t-tifel jew it-tifla jibdew jeqirdu u jispiċċaw li they give in għal dak li jitolbuhom it-tfal. Iva, hemm sitwazzjonijiet li niltaqgħu magħhom li l-biċċa tkun ġejja minn dan il-fattur u l-kwestjoni tal-missier ħarġet b’mod tajjeb hawnhekk. Hemm bżonn li l-missier fil-familja jikkontribwixxi aħjar, anke jekk m’għadux f’relazzjoni mal-omm. Kif semmiet id-Direttriċi hemm dak li ngħidulu l-co-parenting, jiġifieri hemm diversi servizzi fejn bniedem jista’ anke jekk ikun hemm diżgwid fuq livell ieħor jasal għax li tkun ġenitur, speċjalment ġenitur waħdek, jew inkella minkejja li jkun hemm il-missier, dan ikun ineżistenti … 

IĊ-CHAIRPERSON: The father figure. 

IS-SINJURA MARIA MANGION: F’diversi letteratura u f’diversi programmi l-Ingilterra qegħdin jenfasizzaw mal-missirijiet – hawnhekk qiegħda nitkellem fuq koppji eterosesswali għax fuq dawk għandi riċerka – sabiex ikunu aktar preżenti għax għalhekk li t-tfal imbagħad jagħmlu alleanza mal-omm. Ġieli l-missier imbagħad iħossu eskluż u jibda jistaqsi għalfejn l-omm qiegħda torqod mat-tifel fl-istess kamra meta dan għandu 13-il sena! Importanti ħafna li l-involviment tal-ġenitur, kemm jekk joqgħod u kemm jekk ma jogħodx fl-istess dar, ikun wieħed effettiv. 

IĊ-CHAIRPERSON: Fil-verità m’hemmx xi Bibbja ta’ kif tkun ġenitur tajjeb. Imma nemmen li b’dawn l-iskills, bħal dak li semmejna fuq is-social learning, inkunu nistgħu ngħinu aktar f’dan il-qasam. Jien m’għandix tfal imma naħseb li tkun ġenitur huwa wieħed mill-aktar tasks diffiċli li jista’ ikollok fil-ħajja. 

IS-SINJURA MARIA MANGION: M’għandekx handbook biex jgħinek f’dan l-irwol. 

IĊ-CHAIRPERSON: Hekk hu, m’hemm l-ebda handbook li tista’ tirreferi għalih imma intom toffru servizz fejn meta l-ġenituri jħossuhom f’dilemma dawn ikunu  jistgħu mqar jieħdu opinjoni fuq kif għandhom jindirizzaw din il-kwestjoni li jkunu għaddejjin minnha? Ħafna drabi jkun tard wisq għax it-tfal ikunu laħqu ħadu over … 

IS-SINJURA MARIA MANGION: Jeżisti l-positive parenting u jeżisti wkoll sapport li jingħata fuq livell komunitajru. Imma hawnhekk irrid nenfasizza ftit fuq il-kuntest ta’ barra għaliex dan irridu nieħdu ħsiebu wkoll. Li jien għandi daqshekk aċċess għall-vjolenza u għall-aggressjoni kemm sempliċement nagħfas buttuna hija xi ħaġa li tinkwetani ħafna. 

IĊ-CHAIRPERSON: Fil-fatt it-teknoloġija u t-tfal kien wieħed mis-suġġetti li semmejna għax il-mod li t-teknoloġija tinfluwenza lit-tfal u l-aċċess li tagħtihom hija xi ħaġa ...  

IS-SINJURA MARIA MANGION: Hemm nies li ġew għas-servizz - m’hawn ħadd perfett fid-dinja, inkluża jien – u ġew relattivament stabbli, jiġifieri m’hemmx xi ħadd mill-ġenituri li huwa drug user jew għandu xi saħħa mentali li tgħid hemmhekk għandek instabilità emozzjonali fil-kontest. Għandek nies li għandhom livell ta’ edukazzjoni u li qed jagħmlu xogħol fil-komunità u allura hemmhekk tibda tistaqsi dawn kif qegħdin jieħdu ħsiebu l-kuntest ta’ barra. Hemm dak il-kuntest li kif semmejt huwa problematiku minn qabel it-twelid u dak aċċennat għalih ukoll id-Direttriċi. Aħna noffru wkoll servizzi fuq l-online abuse u dan jingħata fl-iskejjel. Hemmhekk nagħmlu talks apposta fuq din il-materja. Għalhekk jeżistu dawn is-servizzi imma dejjem ngħid li mhux biżżejjed. 

ONOR. ETIENNE GRECH: L-ewwel nett nixtieq ngħidilkom prosit tax-xogħol importanti tagħkom u jidher ċar li l-vjolenza fil-familja, kemm jekk ġejja minn wieħed mill-ġenituri kif ukoll jekk ġejja mit-tfal, mhijiex tollerata llum il-ġurnata. Fil-fatt rajna sentenzi li qed jingħataw dan l-aħħar li huma aktar ebsin għal dawk in-nies li jwettqu vjolenza fiżika. Però, intom bħala Domestic Violence Services tagħtu pariri lill-familji fuq kif għandhom iwissu lit-tfal tagħhom? Jien niftakar li meta kont żgħir kien hemm il-corporal punishment, jiġifieri jew taqla’ xebgħa ċinturin mingħand il-ġenituri jew inkella xebgħa riga mill-għalliem filwaqt li llum dawn saru kontra l-liġi. Ovvjament il-ġenituri xorta jridu jżommu ċerta kontroll fuq it-tfal u pereżempju jkollok it-tifel ilu numru ta’ sigħat jilgħab fuq il-kompjuter u x’ħin tgħidlu biex jieqaf dan ma jagħtix kasek. Hemmhekk inti jew se tgħolli leħnek miegħu jew tagħtih xi tip ta’ punishment imma mbagħad dak il-punishment jista’ jiġi rikatt. X’parir tagħtu lill-ġenituri biex iżommu the right balance of control u ubbidjenza fit-tfal? Li jużaw leħen għoli jew li jridu jieħdu kors fil-parenting? 

IS-SINJURA COLETTE FARRUGIA BENNET: Naħseb il-kors fil-positive parenting jitkellem b’mod ċar fuq kif tista’ tissettja l-boundaries minn mindu t-tarbija titwieled. Aħjar ma nitkellmux fuq meta wieħed ikollu 14-il sena għax jekk il-problema bdiet tidher ta’ 14-il sena ċ-ċans hu li l-affarijiet bdew minn mindu t-tfal kienu żgħar. Għalhekk importanti li dan it-tip ta’ taħriġ, dan it-tip ta’ positive parenting, għandu jkun hemm barra kemm jista’ jkun għal kull ġenitur ħalli jissettja l-limiti u l-parametri ta’ min għandu l-awtorità. Tisma’ ġenituri jgħidulek li t-tfal tagħhom iqisuhom bħala ħbieb u hemmhekk nibda ninkwieta ...  

ONOR. ETIENNE GRECH: Jekk huma tfal diffiċli, jew tfal li ma jridux jobdu, jew tfal bl-ADHD jew b’conduct disorder, mingħajr ma nittimbrawhom, jistgħu l-ġenituri jgħollu leħinhom magħhom biex jikkoreġuhom jew inkella dik tiġi vjolenza domestika?
 
IS-SINJURA COLETTE FARRUGIA BENNET: Naħseb li hemm mod u mod kif tgħolli leħnek. Tista’ tgħolli leħnek b’mod abbużiv u tista’ tgħolli leħnek so that you stand your authority or you set the limit. Jiġifieri tista’ tgħajjat b’ċertu mod so you make it clear who is the parent. Hawnhekk fejn huwa importanti li l-ġenitur jibqa’ l-ġenitur. 

ONOR. ETIENNE GRECH: Is-suġġett tal-lum huwa fuq l-imġiba abbużiva mit-tfal. Jekk it-tifel tgħidlu x’tgħidlu jibda jgħajjat hu mal-ġenituri, jibda jabbuża verbalment mill-ġenituri, jew jgħidlek li ma jridx imur skola jew li ma jridx jiekol jew li se jitlaq ‘il barra, u ġieli smajt bi tfal li jheddu lill-ġenituri tagħhom li se jċemplu lil tal-helpline, hemmhekk il-ġenituri kif jistgħu jindirizzaw dik is-sitwazzjoni?  

IS-SINJURA MARIA MANIGON: Mill-esperjenza tiegħi ta’ meta kont naħdem f’dar residenzjali nemmen ħafna fl-involviment tat-tfal. Pereżempju l-istruttura tal-post kienet tiġi deċiża magħhom u allura naraw flimkien kif se nqassmu l-ħin tal-ġurnata. Mela hemmhekk lit-tifel jew lit-tifla tajthom element ta’ għażla. M’iniex se nagħti għażla kemm se nonfqu flus għax dik hija xi ħaġa tal-omm però x’ħin se jaraw it-televiżjoni, x’ħin se jagħmlu l-homework, x’ħin se jilagħbu, eċċ, dawk ikunu parti mid-deċiżjonijiet li jieħdu. Jien dejjem nemmen - u din anke mal-kbar mhux mat-tfal biss – li meta n-nies ikunu parti mid-deċiżjoni aktar hemm ċans li jikkoperaw. Fuq kollox aħna qegħdin ngħixu f’soċjetà demokratika u kulħadd konxju mid-drittijiet tiegħu. Kellna sitwazzjonijiet fejn ikun hemm tantrums u hemmhekk jiena ngħid li l-ewwel trid iżżomm it-tifel safe. Jekk xi ħadd ikun qed jinstabat dejjem nara li nneħħi l-affarijiet imma mbagħad wara, kif jikkalmaw l-affarijiet, nipproċessaw dak li ġara, noqogħdu bilqiegħda, nitkellmu u niddiskutu dak li ġara. 

Darba kien hemm tifla li staqsejtha x’konsegwenza taħseb li għandha tieħu talli qabdet tgħajjarni u din qaltli li trid tieħu ħsiebi għax la weġġagħtni trid tieħu ħsiebi! Allura bħala konsegwenza bdiet tagħmilli l-kafe jew tnewwili xi file li jkolli bżonn. Jiġifieri l-konsegwenza importanti ħafna li tkun relatata ma’ dak li jkun sar. Mela jekk lili weġġgħajtni u ġegħeltni nħossni ħażin, il-konsegwenza trid tkun reparattiva u trid tkun marbuta ma’ dik l-azzjoni li għamiltli. Jekk jien ngħidlek biex ma tarax televiżjoni m’hemmx konnessjoni ma’ dak l-aġir li twettaq. Nista’ ngħid li f’dawn il-kontesti tattiċi bħal dawn ħadmu. Nemmen ħafna li jekk persuna tirrifletti magħha u ġġegħelha tirrealizza ... It-tfal se jgħidulek huma fejn mhux qed jifhmu, anke jekk għajjew jisimgħu jew mhux qegħdin jikkonċentraw. Lili ġieli kienu jgħiduli li issa tkellimt ħafna u li għajjew. U jien nieqaf u ngħidilhom biex jgħiduli x’kienu fehemu. Kien hemm min għax huwa tajjeb fil-kitba kitibli għalxiex iħossu b’dan il-mod u mbagħad qrajnieha flimkien. Nemmen li jekk ġenitur jiddedika ammont ta’ ħin għat-tfal b’dan il-mod ikun qed jagħmel ħafna aktar ġid milli joqgħod jgħajjat għax jekk se jgħajjat se jispiċċa b’kulħadd jgħajjat!  

ONOR. ETIENNE GRECH: Ikollkom każijiet - fil-fatt kelli u rreferejt fil-passat – ta’ tfal ta’ 14-il sena jew ta’ 15-il sena li ma jkunux iridu jibqgħu jmorru l-iskola?  

IS-SINJURA MARIA MANGION: Iva, kellna sitwazzjonijiet simili. 

ONOR. ETIENNE GRECH: Ġieli jkun hemm tfal li ma jbatux minn dipressjoni jew ansjetà u ma jkunux iridu jmorru l-iskola? Tidħlu fihom każijiet hekk?  

IS-SINJURA MARIA MANGION: Hemmhekk jidħlu s-social workers fi ħdan id-Dipartiment tal-Edukazzjoni, però jista’ jkun a shared case, fejn aħna nkunu qegħdin naħdmu mal-ġenituri u min-naħa tal-Edukazzjoni jkunu qed jaraw l-aspett l-ieħor. Jien dejjem nemmen li meta t-tfal ma jridux imorru post hemm raġuni għal dan. Aħna dejjem ninkoraġixxu lill-ġenituri sabiex jiddjalogaw għax id-djalogu huwa importanti ħafna u rridu nidjalogaw b’mod li niftehemu. Ġieli nisma’ lill-ġenituri ħdejn l-iskejjel jgħidu li t-tfal qed iġegħeluhom iħossuhom stressed out. Kollox sew but what does that mean for a child? Nifhem li xi ħaġa bħal din toħroġlok bla ma trid għax anke jien ġieli ngħidha imma importanti ħafna li t-tifel tispjegalu x’ridt tgħid għax bi “stressed out” nibda nimmaġina ħafna affarijiet. 

IĊ-CHAIRPERSON: It-tfal f’dak li għandu x’jaqsam ma’ emotional intelligence jbatu ftit. Fil-fatt, minn stadju bikri saru jagħmlulhom image ta’ xi ħadd ferħan u ta’ xi ħadd imdejjaq għax ma jidentifikawx il-feelings tagħna l-adulti. Għalihom, kif qed tgħid tajjeb inti, li tkun stressed ma jafux x’jiġifieri. Issa ħalliha li huma jesperjenzaw f’xi ħin jew ieħor dik l-emozzjoni ta’ stress imma ma jkunux jafu li dak huwa stress. Dak li qiegħda tgħid inti huwa importanti.  

IS-SINJURA MARIA MANGION: Kemm mix-xogħol li konna għamilna aħna u kemm mill-istudju internazzjonali juri l-importanza tal-multidisciplinary approach. U din hija problema għal kulħadd. Dan għaliex ġieli nispiċċaw f’sitwazzjonijiet fejn ... Pereżempju kellna tifel ta’ 15-il sena li l-problema tiegħu ma stajniex naħdmu fuqha permezz tas-servizz Child to Parent għax kien hemm bidu ta’ skizofrenija. Li narah jien mhux se tagħmel differenza kbira, anzi jekk nibqa’ nippersisti b’ċerta teknika taf nagħmel il-ħsara. U allura hemmhekk irridu naħdmu mas-servizzi tal-psikjatrija. Ovvjament jiddependi x’ikunu s-sitwazzjonijiet. Ma nistgħux ngħidu sempliċiment Appoġġ jew Edukazzjoni imma jrid ikun hemm kulħadd qed jaħdem id f’id fuqha. 

ONOR. CLAUDIO GRECH: Qiegħed isir sforz akbar fuq l-aspett tal-prevenzjoni, b’mod partikolari fl-iskejjel? Kemm qed taraw li child psychologists qed jagħmlu xogħol preventiv aktar milli reattiv? Ħafna drabi l-każijiet li jaslu għandkom, kif kienet qed tgħid is-Sinjura Sciberras, ikunu meta jkunu kważi beyond repair. 

IS-SINJURA MARIA MANGION: Din hija battalja għalija u hija battalja bejn dak li ħiereġ fuq il-midja inġenerali u dak li qed nagħtu. Il-kompetitur tagħna huwa ċertu aspett tal-midja. Pereżempju jekk għandek problema ta’ droga u din il-problema se żżid, mela dik hija kompetitur tagħna fejn tidħol il-prevenzjoni u allura aħna rridu nibqgħu kważi nimxu fuq dik il-battalja. Naf li tiġi diskussa f’xi suġġetti partikolari. Il-Girl Guides jagħmlu xogħol tajjeb fejn jidħol l-aspett ta’ konflitt u kif issolvi l-aggressjoni, però rridu nibqgħu għaddejjin biex inlaħħqu ma’ dak il-kontest li jkun qed iseħħ. 

ONOR. CLAUDIO GRECH: Jien qed ngħid hekk għax ħafna minn dawn il-problemi jkollhom l-oriġini tagħhom ħafna snin qabel. Nemmen li jekk nistgħu nipprovaw inressqu dan il-punt fil-kontest ta’ leġiżlazzjoni ġdida u ċjoè li aktar ma jsir investiment f’dak li għandu x’jaqsam mal-early detection ta’ dawn is-sitwazzjonijiet … 
ONOR. ETIENNE GRECH: Se jsir xi forma ta’ screening għall-imġiba ta’ tfal żgħar? 

IS-SINJURA MARIA MANGION: Hemm is-servizz tal-early years fil-kamp tal-edukazzjoni, jiġifieri kien hemm min kien qed jiġi segwit minn professjonist f’dak li għandu x’jaqsam ma’ sfidi f’dak il-kontest u anke f’diversi komunitajiet li jorganizzaw u jaħdmu fuq dan l-aspett ta’ prevenzjoni. Kif dejjem ngħid aħna qegħdin f’kompetizzjoni u, kif semmiet tajjeb id-Direttriċi, inti l-ewwel tgħid li b’20 social worker se nsolvu l-problema imma wara ftit tinduna li dawk mhux biżżejjed għax l-affarijiet tant huma dinamiċi li inti trid tibqa’ għaddej il-ħin kollu. 

ONOR. ETIENNE GRECH: Intom meta tirċievu rapport ma tagħmlux bħalma hemm is-servizz tal-Outreach fil-qasam soċjali, fejn pereżempju tmorru fl-iskejjel u taraw jekk hemmx problemi? Intom taħdmu meta tirċievu rapport jew meta xi ħadd jiġi għandkom? 

IS-SINJURA MARIA MANGION: Għandna protokoll biex naħdmu mal-Edukazzjoni. Imbagħad jirreferuna u naraw kull każ x’jinvolvi. U mhux neċessarjament li kull każ se jiġi segwit minna imma jista’ jkun li jiġi segwit minn xi dipartiment jew entità oħra.  

ONOR. ETIENNE GRECH: L-iskejjel għandhom is-suġġett tal-PSD. 

IS-SINJURA MARIA MANGION: U hemmhekk jiddiskutu dwar il-konflitt, l-aggressjoni u kif isolvu l-konflitt. 

IĊ-CHAIRPERSON: Sinjura Mangion u Sinjura Farrugia, nirringrazzjakom ħafna tal-kontribut tagħkom. Ngħaddu issa għas-Sinjura Melissa Mifsud, Manager tal-Looked After Children Services. 

IS-SINJURA MELISSA MIFSUD (Manager Looked After Children Services Aġenzija Appoġġ): Fuq dan is-suġġett ta’ vjolenza min-naħa ta’ minuri se nsemmi bracket oħra; is-servizz li mmexxi jien naħdmu ma’ tfal minorenni li ma jgħixux fil-familji tagħhom jew li jgħixu ġo foster families jew fid-diversi djar residenzjali li għandna mxerrdin ma’ Malta. Dawn it-tfal ġieli jkollhom episodji fejn jużaw il-vjolenza, kemm mal-foster carers kif ukoll mal-carers li jkunu qegħdin jieħdu ħsiebhom. Ovvjament dan huwa kontest differenti għax hawnhekk m’għandniex kuntest ta’ familja imma dik xorta hija d-dar tagħhom. Din il-vjolenza tkun kemm verbali kif ukoll fiżika. Ġieli jkollna wkoll min biex jieħu dak li jrid juża imġiba manipulattiva u allura joqgħod jistudja lill-carer jew lill-foster carer tiegħu biex jieħu dak li jrid. Dan huwa bracket ieħor ta’ child to parent or to carer violence li aħna, bħala Appoġġ, naħdmu magħhom u nipprovaw nagħtu s-sapport tagħna f’dawn is-sitwazzjonijiet. 

IĊ-CHAIRPERSON: Hawnhekk semmejt punt importanti ħafna. Il-kuntest ta’ dar għal kulħadd hija differenti. Li qed nara interessanti – u qiegħed tolqot suġġett ieħor – hu meta għandek foster carer li mhuwiex the natural parent ta’ dak it-tifel jew ta’ dik it-tifla, u allura li xtaqt nistaqsi hu x’hemm li jittutela lil din il-foster carer f’każijiet bħal dawn? Ma ninsewx li din qed tmur għax-xogħol tagħha, jiġifieri m’hemmx parenthood fuq livell ta’ natura għax ma kenitx hi l-omm ta’ dan it-tifel jew tifla, u allura x’jiġri f’dak il-każ meta għandek tfal minuri li qed ikunu abbużivi lejn dawn in-nies li qed jieħdu ħsiebhom? Meta jkunu mal-ġenituri tagħhom qegħdin ma’ nies li huma minn demmhom imma f’dan il-każ qegħdin ma’ barranin avolja nemmen li wara ċertu żmien ikunu żviluppaw ċerta feelings lejhom u jsiru familja fuq dimensjoni differenti. X’jiġri f’dak il-każ? 

IS-SINJURA MELISSA MIFSUD: Kif għedt inti hemmhekk m’hemm xejn naturali. Dawn huma tfal li ġejjin minn familji oħrajn però l-foster carers tant kemm ikunu dedikati u tant kemm it-tfal ikunu parti mill-familja tagħhom li għalihom that is a family, bir-regoli tagħhom u bir-rutina tagħhom. Jiġifieri hemmhekk xorta hemm struttura ta’ familja avolja mhumiex it-tfal bijoloġiċi tagħhom. Dik hija familja xorta waħda imma hija familja differenti. Meta naraw dawn il-każijiet xorta jkun hemm ħafna uġigħ għax dawn in-nies ikunu qegħdin jiddedikaw ħafna ħin ta’ kuljum kemm mat-tfal tagħhom u kemm mal-extended families tagħhom u mbagħad jaraw dik l-imġiba magħhom. 

Bħala servizz hemm kemm aħna bħala Looked After Children Services kif ukoll il-Fostering Service li huma żewġ servizzi offruti min-naħa tal-Appoġġ. Naħdmu ħafna mat-tfal biex nipprovaw nifhmu ftit x’inhu jiġri min-naħa tagħhom, forsi jkun hemm rabja minħabba dak li jkunu għaddew minnu qabel jew inkella għax jibdew jifhmu ċerti affarijiet la qegħdin jikbru u li forsi qabel, meta kienu żgħar ma kinux jifhmu. Pereżempju jibdew jifhmu li huma fostered u allura jkun hemm dak l-element ta’ rabja li jibdew joħorġuh fuq dawk li jkunu l-aktar viċin tagħhom, li jkunu l-foster carers. Fl-istess ħin, il-Fostering Service jagħti ħafna sapport lill-foster carers. Aħna naħdmu ħafna magħhom u nagħmlu wkoll home visits. Meta nagħmlu dawn il-home visits, nagħmluhom flimkien bħala ż-żewġ servizzi ħalli xi ħadd jissapportja t-tifel u xi ħadd jissapportja lill-foster carers. Imbagħad naħdmu flimkien u nżommu komunikazzjoni għaddejja bejnietna. 

IĊ-CHAIRPERSON: Jekk qiegħda nifhmek sew, ikun hemm każijiet fejn anke l-foster carer innifisha tiġi megħjuna minnkom. 

IS-SINJURA MELISSA MIFSUD: F’kull każ ta’ fostering, il-foster carers għandhom social worker għalihom li tkun qiegdħa tagħtihom is-sapport tagħha. 

IĊ-CHAIRPERSON: Hemmhekk inti tkun dħalt għal xi ħaġa biex tagħmel il-ġid, u hemm bżonn kbir ta’ nies li jagħmlu l-fostering, imma mbagħad fl-istess ħin tispiċċa f’sitwazzjoni fejn inti stess għandek bżonn l-għajnuna biex tindirizza s-sitwazzjoni li qed tiffaċċja. 

IS-SINJURA MELISSA MIFSUD: Bħal dawn il-każijiet ftit għandna però meta jiġru nipprovaw nagħtu s-sapport tagħna. Dawn il-foster carers qatt mhuma se jkunu waħedhom u lanqas it-tfal mhu se jkunu waħedhom. Aħna nipprovaw nifhmu, naraw x’inhu jiġri u l-foster carers dak li jkollhom bżonn nipprovaw nagħtuhulhom. Nagħtu terapija tal-familja u ġieli nagħtu terapija għat-tfal jew terapija individwali għall-foster carers għax ikunu għaddejjin minn żmien diffiċli u jkollhom bżonn l-għajnuna biex ikomplu bħala fosterers. Aħna dejjem qegħdin hemmhekk biex inkunu id f’id mal-foster carers. Li xtaqt inżid hu li l-każijiet tal-fostering huma ħafna inqas mill-każijiet ta’ residential. Qisu aktar naraw tfal li jesprimu vjolenza lejn il-carers tagħhom f’residenzi milli ġo fostering family. 

IĊ-CHAIRPERSON: Inti semmejt li hemm djar residenzjali li jiddeċiedu li jagħmlu l-fostering u mbagħad hemm djar oħra fejn jinżammu t-tfal li ma jkunux ġew fostered? Fhimtek tajjeb? Forsi tagħtina ħjiel ta’ x’jisimhom dawn id-djar u fejn qegħdin għall-benefiċċju ta’ min qed isegwina? 

IS-SINJURA MELISSA MIFSUD: Djar hawn ħafna u ħafna minnhom huma mmexxijin jew mill-Knisja jew mill-NGOs. Jekk noqgħod insemmihom kollha nibża’ li nħalli lil xi ħadd barra. 

IĊ-CHAIRPERSON: Bejn wieħed u ieħor nafu kemm hemm tfal li qegħdin jiġu fostered f’dawn id-djar? 

IS-SINJURA MELISSA MIFSUD: Fil-foster care għandna bejn wieħed u ieħor 250 filwaqt li f’residential care għandna madwar 270. 

IĊ-CHAIRPERSON: Jiġifieri mhux qed nitkellmu fuq numri żgħar. 

IS-SINJURA MELISSA MIFSUD: Le. 

ONOR. CLAUDIO GRECH: Qed nitkellmu fuq kważi 500 tifel u tifla. 

IS-SINJURA MELISSA MIFSUD: Eżatt. Apparti d-djar immexxijin minn NGOs u mill-Knisja hemm ukoll djar residenzjali mmexxijin min-naħa tal-FSWS, fejn hemmhekk għandek tfal b’challenging behaviour. Ġeneralment dawn ikunu diġà għexu fi djar oħra u ma setgħux jibqgħu jgħixu hemmhekk minħabba l-imġiba tagħhom. B’hekk nakkomodawhom f’residenzi tal-Appoġġ biex ikollhom professjonisti bħalna jaħdmu magħhom 24/7. 

IĊ-CHAIRPERSON: Jiġifieri ġieli kellek sitwazzjonijiet fejn għandek tfal minuri li qed ikunu abbużivi fid-dar tagħhom mal-ġenituri bijoloġiċi tagħhom u dawn minflok jintbagħtu l-YOURS jew f’ċentri oħrajn jispiċċaw f’dawn it-tip ta’ djar fil-komunità u mbagħad ikunu taħt it-tutela tal-foster carers tagħhom? 

IS-SINJURA MELISSA MIFSUD: Ġeneralment it-tfal ma jispiċċawx fil-fostering jew fir-residential care minħabba li jkunu vjolenti lejn il-ġenituri. Imma dawn huma ftit ħafna.  

IĊ-CHAIRPERSON: Iħossuhom neglected at first. 

ONOR. CLAUDIO GRECH: Il-konsegwenza li jkunu hemmhekk. 

IS-SINJURA MELISSA MIFSUD: Eżatt. Ġeneralment naraw xi tip ta’ konsegwenza, pereżempju l-fatt li forsi jkollok unanswered questions, forsi jkollok rabja, forsi jkollok xi affarijiet li dejjem xtaqt tkun taf u ma tistax tkun taf jew inkella sempliċement il-fatt li ġejt abbandunat. Mhux faċli li persuna tagħmel paċi mal-fatt li ġiet abbandunata ta’ età tenera. U hemmhekk tinħoloq ħafna rabja. Bħala social workers tal-Looked After Children aħna nsegwu lit-tfal mit-twelid sa 18-il sena u ‘l fuq, jiġifieri dawn it-tfal dejjem se jkollhom professjonist isegwihom. Aħna noffru kemm jista’ jkun child psychologist jew therapist, u kwalunkwe ħaġa oħra li jkun hemm bżonn. Imma kultant xorta dawn it-tfal ikunu frustrati ħafna u hemmhekk ġieli joħorġu r-rabja tagħhom fuq il-carers. 

ONOR. CLAUDIO GRECH: This is more of an anecdote milli xi ħaġa xjentifika però jgħidu li tfal li ommhom kienet tieħu d-droga waqt it-tqala, it-tfal they get this acquired behaviour meta jkunu żgħar. Intom tarawha din il-korrelazzjoni? 

IS-SINJURA MELISSA MIFSUD: Naf li kien qed isir studju minn Dr Anna Vella fuq din is-sitwazzjoni għall-Ph.D tagħha. Fil-fatt kienet qiegħda tistudja lit-tfal li qegħdin in care imma li l-ġenituri tagħhom kienu jużaw id-droga waqt it-tqala jew ftit wara. Madankollu ma nafx jekk l-istudju spiċċax jew inkella għadux għaddej. 

ONOR. CLAUDIO GRECH: Hemm ħafna persuni li jiġu f’dilemma fuq jekk għandhomx jgħidu bir-realtà tal-fatti ta’ ħajjet it-tfal li jkollhom taħt il-protezzjoni tagħhom għax jibżgħu li dik il-manifestazzjoni ta’ ribelljoni tiġi triggered aktar kmieni. Din tarawha intom?  

IS-SINJURA MELISSA MIFSUD: Naħseb importanti li min qed jieħu ħsieb dawn it-tfal jimxi id f’id mal-professjonisti. Aħna nagħtu parir dwar meta għandhom jgħidulhom. Pereżempju ngħidulhom li issa ċ-ċans biex nispjegawlha s-sitwazzjoni lit-tifla jew inkella ngħidulhom biex nibdewlha t-terapija u nispjegawlha s-sitwazzjoni flimkien. Meta ma jkunx hemm qbil nibdew naraw li t-tfal ikunu qed jieħdu mixed messages minn postijiet differenti. U hemmhekk iva, it-tfal jibdew jitħawdu u nibdew naraw xi tip ta’ manifestazzjoni fl-imġiba tagħhom. Jiena nemmen li din hija importanti għax it-timing aħna l-professjonisti niddiskutuh bejnietna u nkunu qegħdin hemmhekk all the way. Imbagħad ovvjament sta għal kulħadd li jiġbed l-istess ħabel. 
IĊ-CHAIRPERSON: Jiena nixtieq nirringrazzja lill-mistednin tagħna talli qasmu magħna l-esperjenzi tagħhom f’dan il-qasam u f’isem sħabi nirringrazzjahom tax-xogħol kbir li jagħmlu. Personalment ġieli kelli każijiet fid-distrett fejn ikolli bżonn l-intervent tal-Appoġġ u allura nieħu l-okkażjoni wkoll sabiex nirringrazzjakom pubblikament tal-missjoni tagħkom. Jiena ngħid li xogħolkom mhuwiex bħal kwalunkwe xogħol ieħor. Jekk forsi tkunu tridu tissuġġerixxu xi temi li nistgħu niddiskutu hawnhekk aħna nieħdu pjaċir żgur. Tajjeb li anke l-midja tkun informata b’din id-diskussjoni għax kien suġġett interessanti u jkun tajjeb li jkun hawn din l-awareness. Id-diskussjoni tagħna se tkompli fil-laqgħa li jmiss fejn se jkollna mistednin oħra. U għalhekk illum nistgħu nikkonkludu d-diskussjoni tagħna. Nirringrazzjakom.  

Fis‑6.11 p.m. il‑Kumitat aġġorna għal data u b’aġenda li jiġu komunikati aktar tard.



